
Annotatsiya. Ushbu maqolada O’zbekistonda hunarmandchilikning qadimiy va 

o’ziga xos uslulariga ega bo’lgan kulolchilik turning  paydo bo’lishi, o’zining asriy 

taraqqiyoti hamda kulolchilik maktablarining paydo bo’lishi va shakllanish taraqqiyoti 

ti’g’risida so’z yuritilgan. 

Kalit so‘zlar: Afrosiyob, bo‘yoq, koshin, ostadon, kulolchilik maktablari, gil, 

pagmatit, dolomit konlari. 

 

Qadimgi O’rta Osiyo san’ati va madaniyatini o’rganishda bizgacha saqlanib 

kelgan qal’a, saroy, turar joy va qabrlar bilan birga zardushtiylik dini bilan borliq 

bo’lgan turli ossuariylar (ostadonlar)deb ataluvchi odamlar suyagini saqlash uchun 

mo’ljallangan sopoldan yasalgan idishlar muhim faktik material bo’lib xizmat qiladi. 

Bunday ossuariylar bo’rtma va dumaloq tasvirlar bilan bezatilgan bo’lib, ba’zilarida 

esa hayotiy voqealarni aks ettiruvchi suratlar mavjud. 

Afrosiyob va Oʻrta Osiyoning boshqa yerdarida topilgan arxeologik qazilmalar 

9—12-asrlarda kulolchilik bu yerlarda ancha rivojlanganligini koʻrsatadi, 13-asrda 

moʻgʻullar hujumlari oqibatida nisbatan sekin rivojlangan kulolchilik 14—16 asrlarda 

ancha taraqqiy etdi. Oʻrta Osiyoning boʻlinib ketishi oʻzaro aloqalar susayishini 

keltirib chiqardi, lekin hunarmandchilik (ayniqsa, kulolchilik) rivojlanishda davom 

etdi. Turli joylarda kulolchilikning turlicha uslublari vujudga keldi. Xalq ustalari 

koʻplab idishlar tayyorlash bilan birga ularni yuksak did bilan bezadilar[1]. Rossiyadan 

koʻplab chinni mahsulotlar keltirilishi Oʻrta Osiyo kulollari bozorini birmuncha 

susaytirdi. Biroq arzon sopol idishlarga boʻlgan talab, ayniqsa, meʼmorlikda 

kulolchilik mahsulotlarining keng qoʻllanilishi kulolchilikning uzluksiz rivojlanishini 

taqozo etdi. Qoratogʻ, Panjakent, Samarqand, Kitob, Shahrisabz, Gʻijduvon, Xorazm, 

Toshkent, Gʻurumsaroy, Rishtonda sopol idishlarni sirlab bezatishning oʻziga xos 

uslublari vujudga keldi. Bu markazlarda tayyorlangan kulolchilik buyumlari pishiq, 

chiroyli, nafis siri, koʻrkam naqshlari bilan diqqatni tortadi. 20-asrning 20-yillaridan 

kulollar mehnatini tashqil etishga eʼtibor berildi. Toshkentda tajriba kulollik, 

Samarqandda kulollik ustaxonalari ochildi, Toshkentda oʻquv ishlab chiqarish, badiiy 

kti ishga tushdi (1932), qisqa muddatli kurslar tashkil qilindi, kulollar tayyorlash, 

ularning malakalarini oshirish yoʻlga qoʻyildi. T. Miraliyev (Toshkent), R. 

Egamberdiyev, A. Hazratqulov (Shahrisabz), Muhammad Siddiq, Usmon Umarov 

(Gʻijduvon) singari kulollar yoshlarga taʼlim berdi. Kulolchilikni tadqiq etish, 

rivojlantirish hamda yoshlardan kulollar tayyorlashda Oʻzbekiston xalq rassomi 

Muhiddin Rahimovning xizmatlari katta. 

Hozirgi kunda badiiy bezatish usuli, shakli va tayyorlanish usullariga koʻra 

quyidagi kulolchilik maktablari mavjud: Fargʻona (asosiy markazlari — Rishton, 

Furumsaroy), Buxoro-Samarqand (asosiy markazlari — Samarqand, Urgut, Gʻijduvon, 

Uba), Xorazm (asosiy markazlari — Madir, Kattabogʻ qishloqlari), Toshkent. Har bir 

maktab oʻzining rivojlanish va ijodiy tamoyillari, yetakchi markaz va ustalari, 

oʻzigagiva xos xususiyatlariga ega boʻlish bilan birga asosiy badiiy umumiylikni ham 

saqlagan. 

Fargʻona (Rishton)da kulolchilikning anʼanaviy badiiy va ishlab chiqarish usullari 

qayta tiklandi, ishkrrli sir tayyorlash yoʻlga qoʻyildi. M. Ismoilov, I. Komilov, U. 

Ashurov, U. Qosimov, Sh. Yusupov, A. Vazirov, M. Saidov va boshqa ustalar yaratgan 

buyumlar (lagan, kosalar, don mahsulotlari uchun katta xumlar) shakl jihatidan ham, 

bezak jihatdan ham rangbarangdir. 

 Gʻurumsaroy kulolchilik buyumlariga bezakning mahobatli oydinligi va soddalik 

xosdir, bu maktab vakili usta M. Turopov sir tayyorlashdan tortib to naqsh 

chizishgacha boʻlgan barcha ishlarni faqat anʼanaviy usulda bajargan, bu anʼanani 

uning shogirdi V. Buvayev va boshqalar davom ettirmoqda, yangi ijodiy yangiliklar 

yaratishda izlanmoqda (jumladan, mahobatli laganlar hajmini kichraytirish va 

boshqalar). Buxoro-Samarqand kulolchilik maktabi buyumlarining jarangdor 

nafisligida qoʻrgʻoshinli sir va sargʻish-yashil, jigarrang boʻyoqlar muhim oʻrin tutadi. 

"Afrosiyob sopoli" anʼanalariga asoslanib tayyorlanilgan buyumlar bezagida 

oʻsimliksimon naqshlar yetakchilik qiladi, handasiy naqshlar, hayvonlar tasvirlari kam 

ishlatiladi. Ular, asosan, Gʻijduvon kulolchiligida qoʻllaniladi. 

Buxoro-Samarqand kulolchilik maktabi boshqa maktablardan sopol xushtak 

oʻyinchoqlar ishlanadigan markazining borligi bilan ajralib turadi. H. Raximova 

anʼanalarini uning oʻgʻillari va shogirdi K. Boboyeva davom ettirmokda, ularning 

ijodida anʼanaviylikni saqlagan holda oʻziga xos mahorat ham kuzatiladi, bu ranglarda, 

shakl mujassamotida, yechimning mukammalligi va oʻlchamlarning barqarorligida 

namoyon boʻladi[2]. 

Xorazm kulolchilik maktabi oʻziga xos badiiyligi, bezaklar rangi va ishlanish 

uslubi bilan boshqa maktablardan ajralib turadi; uning milliy shaklli oʻziga xos buyumi 

bodiyadir; naqsh mujassamoti handasiy va oʻsimliksimon naqshlardan iborat, 

buyumning markaziy qismiga arabeska girih tushirish ushbu maktabga xos 

uslublardan. Usta R.Matchonov (Madir qishlogʻi) buyumlarga toʻq rang ishlatgan, 

buyum bezagida havo rang yoki rangning oʻziga xos toʻq tusi ustunlik qiladi. 

S.Otajonov (Kattabogʻ qishlogʻi) oq angobdan koʻproq foydalanadi. 

20-asrning 80-yillarida kulolchilik markazlarida ishlar birmuncha susaydi. 1990-

yillarda Oʻzbekistonda anʼanaviy qadriyatlarga eʼtiborni qaratilishi bu sohaning 

rivojlanishini taʼminladi.  

Oʻzbekiston Respublikasida anʼanaviy amaliy sanʼat asarlari koʻrgazmasi 

(Respublika yarmarkasi)ga asos solindi. 1995 yildagi 1-Respublika yarmarkasida 

(BMTning 50 yilligiga bagʻishlandi) barcha kulolchilik maktabining vakillari ishtirok 

etdi. Ustalardan R. Zuhurov (Denov), M. Turopov (Gʻurumsaroy), I. Komilov 

(Rishton), Alisher va Abdulla Narzullayevlar (Gʻijduvon), Namoz va Noʻmon 

Oblokulovlar (Urgut), R. Matchonov (Xorazm), A. Raximov (Toshkent) maxsus 

tayyorlangan "Usta guvohnomasi"ga sazovor boʻldi. 

1997 yilda Oʻzbekiston Respublikasi Prezidentining "Xalq badiiy 

hunarmandchiliklari va amaliy sanʼatni yanada rivojlantirishni davlat yoʻli bilan 

qoʻllab-quvvatlash chora-tadbirlari toʻgʻrisida"gi farmoni barcha sohalar qatorida 

kulolchilik anʼanalarini rivojlanishiga samarali turtki boʻldi. 

O’zbekistonda kulolchilik mahsulotlari Toshkent, Samarqand, Quvasoy, Bog’ot 

chinni, Sherobod kulolchilik va Rishton badiiy kulolchilik zavodlari hamda Angren 

kulolchilik kombinatida ishlab chiqariladi. Yurtimizda Angren, Olmaliq, Oqtosh va 

Nurobodda kaolin konlari, Sho’rsuvda kuydirganda oqaradigan gil, Chotqol va 

Langarda pagmatit, Zirabuloq, Ziyovuddinda dala shpati, Dehqonobod va G’uzorda 

dolomit konlari mavjud. 

O’zbek kulolchiligi uzok tarixga, ajoyib an’analar, shakl, mazmun, ijodiy jarayon 

va o’ziga xos uslubga ega. Sopol buyumlari sodda bo’lsada uning ko’rinishi 

qismlarning aniqligi, mutanosibligi saqlanishi, naqshlarining badiiy joylashishi, shakl 

va mazmuninig birligi, uygunligi o’zbek kulollarining jahonga tanitib kelmokda[3]. 

Kulolchilik (keramika) ning paydo bo’lishi yangi tosh asrining muhim 

belgilaridan hisoblanib, ba’zan yangi tosh asrining keramika asri deb atalishi ham 

shundandir. 

